
ქ. რუსთავში შპს „რუსელოისის“ მეტალურგიული (ფეროშენადნობთა) საწარმოს ექსპლუატაციის 
პირობების ცვლილებაზე (ფეროქრომის წარმოება) სკრინინგის გადაწყვეტილების შესახებ

შპს „რუსელოისის“ მიერ გზშ-ის ჩატარების საჭიროების დადგენის მიზნით, სსიპ გარემოს ეროვნულ 
სააგენტოში წარმოდგენილია ქ. რუსთავში არსებული ფეროშენადნობთა საწარმოს ექსპლუატაციის 
პირობების ცვლილების (ფეროქრომის წარმოება) სკრინინგის განცხადება. 

2021 წლის 3 ივნისს ქ. რუსთავში შპს „რუსელოისის“ მეტალურგიული (ფეროშენადნობთა) საწარმოს 
ექსპლუატაციის პირობების ცვლილებაზე გაცემულია გარემოსდაცვითი გადაწყვეტილება (ბრძანება №2-
813), ხოლო 2022 წლის 23 დეკემბერს აღნიშნული საქმიანობის ექსპლუატაციის პირობების ცვლილებაზე 
გაიცა სკრინინგის გადაწყვეტილება, (ბრძანება №536/ს), რომლის საფუძველზე საქმიანობა არ 
დაექვემდებარა გარემოზე ზემოქმედების შეფასებას.

შპს „რუსელოისის“ ფეროშენადნობთა საწარმო განთავსებულია ქ. რუსთავში, მარის არხის ქ. №174-ში, 
კომპანიის საკუთრებაში არსებულ არასასოფლო-სამეურნეო დანიშნულების მიწის ნაკვეთებზე (ს/კ: 
02.07.02.462; 02.07.02.463; 02.07.02.482). საწარმოს საკადასტრო საზღვრიდან უახლოესი საცხოვრებელი 
სახლი მდებარეობს სამხრეთ-დასავლეთით, დაახლოებით 69 მეტრში (ნულოვანი გაფრქვევის წყაროდან 
505 მეტრი), ხოლო 224 მეტრში (ნულოვანი გაფრქვევის წყაროდან 390 მეტრი) განთავსებულია ქ. რუსთავის 
№16 პენიტენციური დაწესებულება. ფეროშენადნობთა საწარმოს საკადასტრო საზღვრიდან 500 მეტრის 
რადიუსში ფიქსირდება სხვადასხვა პროფილის სამრეწველო ობიექტები, მათ შორის, საწარმოს სამხრეთ-
აღმოსავლეთით ესაზღვრება შპს „ჰაიდელბერგცემენტ ჯორჯიას“ ცემენტისა და ბეტონის, სამხრეთ-
დასავლეთით – შპს „მეგა ცემენტის“ სამშენებლო მასალებისა და ცემენტის, ხოლო ჩრდილო-დასავლეთით 
– სს „რუსთავის მეტალურგიული კომბინატის“ მეტალურგიული საწარმოები. ობიექტის საკადასტრო 
საზღვრიდან 30 მეტრში ფიქსირდება შპს „სოლოს“ ცემენტის საწარმო, 130 მეტრში – შპს „პრემიუმ 
ჰოლდინგის“ სამშენებლო მასალების საწარმო, 270 მეტრში – შპს „გიორგი გაგნიძე და კომპანიას“ შავი 
ლითონების მიმღები პუნქტი, 280 მეტრში – სს „ცემენტმზიდი 94“-ის ცემენტის საწარმო, 380 მეტრში – შპს 
„რუსთავი 2006“-ის სამშენებლო ბლოკის საამქრო, ხოლო 470 მეტრში – შპს „ჯეომეტალ გრუპის“ 
ფეროშენადნობების საწარმო. ობიექტის საკადასტრო საზღვრიდან 400 მეტრში ასევე განთავსებულია შპს 
„სფრინ ქონსთრაქშენისა“ და შპს „კაპიტალ+“ის საწარმოები, რომლებიც არ ფუნქციონირებს.

წარმოდგენილი ინფორმაციის თანახმად, საწარმოში მოწყობილია გზშ-ის ანგარიშითა და 
გარემოსდაცვითი გადაწყვეტილებით განსაზღვრული ფეროშენადნობების წარმოების და აგლომერაციის 
ტექნოლოგიური ხაზები. ობიექტზე წლის განმავლობაში იწარმოება მხოლოდ ერთი სახეობის 

ფეროშენადნობი (27 000 ტ/წელ ფეროსილიკომანგანუმი, ან 24 000 ტ/წელ ფერომანგანუმი, ან 12 000 ტ/წელ 
ფეროსილიციუმი). საწარმოში არსებული აგლომერაციის ხაზის წარმადობა შეადგენს წელიწადში 6 000 
ტონას. ობიექტი მუშაობს მთელი წლის განმავლობაში, 24 საათიანი სამუშაო რეჟიმით. 

სკრინინგის განცხადების მიხედვით, ბაზარზე ფეროშენადნობებზე მკვეთრად შემცირებული მოთხოვნის 
გათვალისწინებით, საწარმოში დაგეგმილია ექსპლუატაციის პირობების ცვლილება, რომლის 
ფარგლებშიც ობიექტზე არსებულ 2 ერთეულ ნახევრად ღია ტიპის ელექტრორკალურ ღუმელში ასევე 
განხორციელდება წელიწადში 21 900 ტონა მაღალნახშირბადოვანი ფეროქრომის (FH-850) წარმოება 
(თითოეულ ღუმელზე 10 950 ტ/წელ). ვინაიდან, არსებული ღუმელების კონსტრუქცია იძლევა 
ფეროქრომის წარმოების საშუალებას, დაგეგმილი ექსპლუატაციის პირობების ცვლილება არ იქნება 
დაკავშირებული ახალი საწარმოო ხაზის მოწყობასთან, ან სხვა სახის სამშენებლო/სამონტაჟო 
სამუშაოებთან. FH-850 მარკის ფეროქრომი ძირითადად გამოიყენება უჟანგავი ფოლადის წარმოებაში და 
იგი მიიღება ქრომის ნედლეულისგან, ქრომისა და რკინის ოქსიდების ნახშირბადით აღდგენის შედეგად, 
ნახევრად ღია ტიპის ელექტრორკალურ შენადნობთა ღუმელებში, 2 800°C ტემპერატურის პირობებში. 
პროდუქციის მისაღებად ტექნოლოგიურ პროცესში გათვალისწინებულია 63 510 ტ/წელ ქრომის, 6 789 
ტ/წელ კოქსის, 4 490 ტ/წელ ანთრაციტის და 1 862 ტ/წელ კვარციტის გამოყენება. დოკუმენტის თანახმად, 
ფეროქრომის წარმოების ტექნოლოგიური ციკლი ფეროსილიკომანგანუმის, ფერომანგანუმისა და 
ფეროსილიციუმის წარმოების ციკლის იდენტურია და რაიმე სახის ცვლილებას ადგილი არ ექნება. 

წარმოდგენილი ინფორმაციის შესაბამისად, ფეროქრომის წარმოებისთვის საჭირო საკაზმე ნედლეულის 
საწარმოს ტერიტორიაზე შეტანა განხორციელდება ავტოსატრანსპორტო საშუალებებითა და მიმდებარედ 
არსებული სარკინიგზო ჩიხებით. ნედლეული ცალ-ცალკე დასაწყობდება არსებულ ღია სასაწყობე 
მოედანზე (GPS კოორდინატები: X-503745.958; Y-4595874.675; X-503859.7; Y-4595958.043; X-503864.936; Y-
4595928.101; X-503862.6156; Y-4595904.829; X-503772.4077; Y-4595838.588) და ფრონტალური 
დამტვირთველის საშუალებით ჩაიტვირთება ნედლეულის მიმღებ ბუნკერებში, საიდანაც ლენტური 
ტრანსპორტიორით მიეწოდება ღუმელებს.

სკრინინგის განცხადების თანახმად, საქმიანობის სპეციფიკიდან გამომდინარე, ფეროშენადნობთა 
საწარმოს ექსპლუატაციის ეტაპზე ადგილი ექნება მავნე ნივთიერებათა წარმოქმნას და მათ ატმოსფერულ 
ჰაერში გაფრქვევას. დოკუმენტში წარმოდგენილია ობიექტის ფუნქციონირების პროცესში ატმოსფერული 
ჰაერის ხარისხზე მოსალოდნელი ზემოქმედების შეფასება, სადაც შესაბამისი გათვლები გაკეთებულია 
როგორც უახლოეს მოსახლესთან (ნულოვანი გაფრქვევის წყაროდან 505 მეტრი), ისე ქ. რუსთავის №16 
სასჯელაღსრულების დაწესებულებასთან მიმართებით (ნულოვანი გაფრქვევის წყაროდან 390 მეტრი), 
ფეროშენადნობთა საწარმოსა და 500 მეტრიან რადიუსში არსებული ობიექტების ერთობლივად 
ფუნქციონირების პირობებში. დოკუმენტის თანახმად, ექსპლუატაციის პირობების ცვლილების 
ფარგლებში ობიექტზე წლის განმავლობაში დაგეგმილი ფეროქრომის რაოდენობის (21 900 ტონა), ასევე, 
ფეროშენადნობთა წარმოების ხაზზე მოწყობილი თანამედროვე სტანდარტების ე.წ. მშრალი „სახელოიანი“ 
ფილტრების (ეფექტურობა დაახლოებით 99%) გათვალისწინებით, საწარმოს ექსპლუატაციის ეტაპზე 
უახლოეს მოსახლესთან და 500 მეტრიან საზღვარზე გაფრქვეული მავნე ნივთიერებების კონცენტრაციები 
არ გადააჭარბებს კანონმდებლობით დადგენილ ზღვრულად დასაშვებ ნორმებს. ამასთან, აღსანიშნავია, 
რომ საწარმოში ატმოსფერულ ჰაერში მავნე ნივთიერებების ორგანიზებული გაფრქვევების წყაროებზე 
დამონტაჟებულია უწყვეტი თვითმონიტორინგის სისტემა და წარმოებს ავტომატური გაზომვები.

წარმოდგენილი დოკუმენტაციის მიხედვით, ვინაიდან, ექსპლუატაციის პირობების ცვლილებით 
გათვალისწინებული ფეროქრომის წარმოება არ უკავშირდება ახალი ტექნოლოგიური ხაზის მოწყობას ან 
სხვა სახის სამშენებლო/სამონტაჟო სამუშაოებს, ობიექტზე ხმაურის წარმოქმნის ახალი წყაროს დამატებას 
ადგილი არ ექნება. დოკუმენტის თანახმად, საწარმოს ექსპლუატაციის ეტაპზე ხმაურის გავრცელების 



ძირითადი წყაროებია ტექნოლოგიურ პროცესში ჩართული დანადგარ-მექანიზმები. ხმაურის 
წარმომქმნელი წყაროების ძირითადი ნაწილი განთავსებულია დახურულ შენობაში, ხოლო ობიექტის 
ტერიტორია შემოსაზღვრულია სამშენებლო ბლოკითა და ბეტონის კონსტრუქციის ფილებით. 
ფეროშენადნობთა საწარმოსა და მიმდებარე ობიექტების ერთობლივად ფუნქციონირების პირობებში 
წარმოქმნილი ხმაურის დონის შეფასების მიზნით, განხორციელდა ხმაურის დონის ინსტრუმენტული 
გაზომვები, როგორც დღის, ისე ღამის საათებში. მიღებული შედეგების მიხედვით, უახლოეს 
მოსახლესთან დღის საათებში მიღებული ხმაურის დონე შეადგენს 48,7 დბა-ს, ხოლო ღამის საათებში – 
36,8 დბა-ს. 

სკრინინგის განცხადების თანახმად, ფეროშენადნობთა საწარმოს წყალმომარაგება ხორციელდება 
ცენტრალური წყალმომარაგების ქსელიდან, ხოლო წარმოქმნილი სამეურნეო-ფეკალური ჩამდინარე 
წყლები ჩართულია ქალაქის საკანალიზაციო სისტემაში. ობიექტზე წარმოქმნილი სანიაღვრე წყლების 
მართვის მიზნით საწარმოს ტერიტორიაზე მიმდინარეობს სანიაღვრე არხების მოწყობა.

წარმოდგენილი ინფორმაციის მიხედვით, ფეროშენადნობთა საწარმოს ექსპლუატაციის ეტაპზე 
წარმოიქმნება როგორც არასახიფათო, ისე სახიფათო ნარჩენები, რომელთა შეგროვება ხორციელდება 
სეპარირებულად. ექსპლუატაციის პირობების ცვლილებით გათვალისწინებული ფეროქრომის წარმოების 
პროცესში მოსალოდნელი ნარჩენების სახეობრივ ცვლილებას და რაოდენობის გაზრდას ადგილი არ 
ექნება. დოკუმენტის თანახმად, ფეროშენადნობთა საწარმოს ექსპლუატაციის პროცესში წარმოქმნილი 
ნარჩენების მართვა განხორციელდება კომპანიის ნარჩენების მართვის გეგმის შესაბამისად.

სკრინინგის განცხადებაში ექსპლუატაციის პირობების ცვლილებით მოსალოდნელი კუმულაციური 
ზემოქმედება განხილულია ატმოსფერული ჰაერის ხარისხზე და ხმაურის გავრცელების კუთხით. 
როგორც უკვე აღინიშნა, ატმოსფერული ჰაერის ხარისხზე მოსალოდნელი ზემოქმედების შეფასებისას, 
ფონურ მაჩვენებლად გათვალისწინებული იქნა მიმდებარედ არსებული საწარმოების გაფრქვევები, ხოლო 
ხმაურის გავრცელებით მოსალოდნელი ზემოქმედების შეფასებისას, გაანგარიშება შესრულდა საწარმოს 
მიმდებარედ არსებული ხმაურის ფონური წყაროების გათვალისწინებით. მიღებულ შედეგებზე 
დაყრდნობით, ფეროშენადნობთა საწარმოსა და მიმდებარედ არსებული ობიექტების ერთობლივი 
ფუნქციონირება არ იქნება დაკავშირებული კუმულაციური  ზემოქმედების გაზრდასთან.

წარმოდგენილი დოკუმენტაციის შესაბამისად, ფეროშენადნობთა საწარმო არ მდებარეობს 
არქეოლოგიური და კულტურული მემკვიდრეობის ძეგლების, ასევე, დაცული და ტყით მჭიდროდ 
დაფარული ტერიტორიების სიახლოვეს, სადაც გაბატონებულია საქართველოს „წითელი ნუსხის“ 
სახეობები. ობიექტი განთავსებულია ანთროპოგენური ზემოქმედებით სახეცვლილ გარემოში, 
სამეწარმეოდ ათვისებულ ტერიტორიაზე, რომელიც თავისუფალია მცენარეული საფარისაგან. საწარმოს 
სიახლოვეს არ ფიქსირდება ცხოველების ბინადრობისათვის ხელსაყრელი პირობები.

„გარემოსდაცვითი შეფასების კოდექსის“ მე-7 მუხლის მე-5 ნაწილის შესაბამისად, სკრინინგის განცხადება 
გამოქვეყნდა გარემოსდაცვით საინფორმაციო პორტალზე და გადაიგზავნა ქ. რუსთავის 
მუნიციპალიტეტის მერიის საინფორმაციო დაფაზე განთავსების მიზნით. ადმინისტრაციული წარმოების 
ფარგლებში, საზოგადოების მხრიდან, აღნიშნულ საქმიანობასთან დაკავშირებით წერილობითი 
შენიშვნები და მოსაზრებები სააგენტოში არ ყოფილა წარმოდგენილი.

სკრინინგის განცხადების შესწავლით დგინდება, რომ დაგეგმილი საქმიანობის სპეციფიკის, წარმადობისა 
და მახასიათებლების გათვალისწინებით, ექსპლუატაციის პირობების ცვლილება არ იქნება 
დაკავშირებული გარემოს სხვადასხვა კომპონენტებზე მოსალოდნელი ზემოქმედების მნიშვნელოვან 
ზრდასთან. 



ზემოაღნიშნული კრიტერიუმების გათვალისწინებით „გარემოსდაცვითი შეფასების კოდექსის“ მე-5 
მუხლის მე-12 ნაწილის და  მე-7 მუხლის მე-6 ნაწილის საფუძველზე,

ვ ბ რ ძ ა ნ ე ბ:

1. მიღებულ იქნეს სკრინინგის გადაწყვეტილება, რომ ქ. რუსთავში შპს „რუსელოისის“ 
მეტალურგიული (ფეროშენადნობთა) საწარმოს ექსპლუატაციის პირობების ცვლილება 
(ფეროქრომის წარმოება) არ დაექვემდებაროს გარემოზე ზემოქმედების შეფასებას; 

2. შპს „რუსელოისი“ ვალდებულია საქმიანობა განახორციელოს 2021 წლის 3 ივნისს გაცემული 
გარემოსდაცვითი გადაწყვეტილებით (ბრძანება N2-813) განსაზღვრული პირობების შესაბამისად, 
წარმოდგენილი ექსპლუატაციის პირობების ცვლილების გათვალისწინებით; 

3. შპს „რუსელოისი“ ვალდებულია, ექსპლუატაციის პირობების ცვლილებამდე, უზრუნველყოს 
განახლებული „ატმოსფერულ ჰაერში მავნე ნივთიერებათა ზღვრულად დასაშვები გაფრქვევის 
ნორმების პროექტის“ სააგენტოსთან შეთანხმება, წარმოდგენილი ექსპლუატაციის პირობების 
ცვლილების გათვალისწინებით;

4. შპს „რუსელოისი“ ვალდებულია, ექსპლუატაციის პირობების ცვლილებამდე, უზრუნველყოს 
განახლებული გარემოსდაცვითი მონიტორინგის გეგმის შემუშავება და სააგენტოსთან შეთანხმება, 
სადაც, გაფრქვევის წყაროებზე თვითმონიტორინგის კანონმდებლობით განსაზღვრულ 
ვალდებულებასთან ერთად, გათვალისწინებული იქნება საწარმოს ტერიტორიაზე და უახლოეს 
მოსახლესთან ატმოსფერული ჰაერის ხარისხის და ხმაურის ინსტრუმენტული მონიტორინგი 
(მონიტორინგის წერტილების კოორდინატების, სიხშირისა და მონიტორინგის შედეგების 
სააგენტოში წარმოდგენის პერიოდის მითითებით);

5. შპს „რუსელოისისთვის“ ზემოაღნიშნული პირობები წარმოადგენს 2021 წლის 3 ივნისს გაცემული 
გარემოსდაცვითი გადაწყვეტილებით (ბრძანება №2-813) განსაზღვრული პირობების განუყოფელ 
ნაწილს და მათი შესრულება სავალდებულოა; 

6. ბრძანება დაუყოვნებლივ გაეგზავნოს შპს „რუსელოისს“ და სსიპ გარემოსდაცვითი ინფორმაციისა 
და განათლების ცენტრს; 

7. ბრძანება ძალაში შევიდეს შპს „რუსელოისის“ მიერ ამ ბრძანების გაცნობისთანავე; 
8. ბრძანების გაცემიდან 5 დღის ვადაში სკრინინგის გადაწყვეტილება განთავსდეს გარემოსდაცვით 

საინფორმაციო პორტალზე და ქ. რუსთავის მუნიციპალიტეტის მერიის საინფორმაციო დაფაზე; 
9. ბრძანება შეიძლება გასაჩივრდეს თბილისის საქალაქო სასამართლოს ადმინისტრაციულ საქმეთა 

კოლეგიაში (თბილისი, დავით აღმაშენებლის ხეივანი №64) მხარის მიერ მისი ოფიციალური წესით 
გაცნობის დღიდან ერთი თვის ვადაში.



ვასილ გედევანიშვილი

სააგენტოს უფროსი

სსიპ გარემოს ეროვნული სააგენტო

